Basisliturgie vir die Epifanietyd

Die Epifaniesiklus

Dit sluit in die Epifaniefees, die Sondae na Epifanie en die Sondag van Verheerliking wat die lydenstydperk inlui. Die Epifaniefees is ’n voortsetting van die Kerssiklus (in sommige kerke is dit die eintlike begin van die kerkjaar). Die epifanie word feestelik gedra deur die bevrydende en vredestigtende verskyning van Christus as God se gesant na kerk en wêreld. Dit onderstreep die verlossende teenwoordigheid van God in hierdie wêreld. Die Sondae na Epifanie moet in die eredienste hierdie tema verder belig deur te konsentreer op die profetiese aankondiginge van die koms van God se lig na hierdie wêreld, op die eerste vertellings van Christus se bediening en hoe die vroeë kerk Hom daarin nagevolg het. In die siklus vanjaar sing die psalmtekste van die belewing van God se teenwoordigheid in Israel, in die geskiedenis, die profetetekste vertel van die bevryding van Israel uit ballingskap waarin die Kneg van die Here ’n belangrike rol speel; die evangelietekste van Matteus vertel hoe Jesus se bediening gestalte kry in die nabykoms van die ryk wat heilbrengend uitreik na die hele wêreld en die epistellesings vertel hoe die gemeente worstel om dissipels van hierdie groot Kneg van die Here te wees en sy verlossende liefde aan die wêreld te verkondig. So gaan dit in die Epifanie om die deurbreek van God se heerskappy; om die vervulling van die beloftes in die koms van Christus; om dissipelskap en om die sending na die nasies. Hierdie sentrale temas sal die liturgiese energie van elke erediens in hierdie tyd moet kenmerk sodat die gemeente met opgewekte energie getuies van die Epifanie in eie omgewing kan wees. ’n Staf, septer of kroon sou simbolies aangewend kon word om die Heer-likheid van die epifanie te onderstreep.

Sondag van Verheerliking

Hierdie Sondag is die oorgang na lydenstyd wat in die komende week met Aswoensdag begin. Die Sondag bring ons in volslae verwondering voor Jesus te staan. Die kleur is helderwit. Indien moontlik moet meer lig as gewoonlik benut word. ’n Eiesoortige feesliturgie behoort gevolg te word wat los staan van die vorige Sondae. Verwondering en aanbidding behoort baie aandag te geniet.

Viering van die nagmaal op hierdie fees is besonder toepaslik. Daardeur word die heerlikheid van Christus vertoon en word die gemeente vir die komende lydens- en vastyd voorberei.

God versamel ons voor Hom

Voorbereidende sang 

Kies veral liedere uit die rubrieke “Die heerskappy van God”, “Die Kerk” en “Liefde, dankbaarheid en diens”.  Dit is belangrik om in die keuse van liedere ook die menslike verlange na God se bevrydende heerskappy aan te spreek. Die stukkie sang vooraf kan ’n baie belangrike aanloop tot die tema van die diens wees. Die tempo van die liedere kan vinnig en veral vrolik wees.

Die aanvangslied word so gekies dat dit die tema van die bepaalde Sondag adem en inskerp.

Votum

Dit vind noue aansluiting by die fokusteks, maar moet dit nie herhaal nie. Daar is genoeg votum-materiaal in die ander tekste van die bepaalde Sondag.

Seëngroet

Gebruik die ander tekste. Twee alternatiewe kan ook gebruik word.

Alternatief 1:

Voorganger:
“Die Here is met julle”

Gemeente:
“Hy sal met U/jou ook wees”.

Alternatief 2:

Voorganger:
“Genade vir julle van God ons Vader en Jesus Christus deur die krag van die Heilige Gees.”

Gemeente:
“Aan Hom, die God van die hemele, kom die lof en die dank toe tot in alle ewigheid.”  Of die gemeente sing “amen”.

Lof- en aanbiddingsliedere

Die aksent moet hier afwisselend gelê word op die aanbidding van die in-glorie-verskynde Heer en op die lof en verheerliking wat die gemeente aan Hom toebring.

Doop of doopherinnering

Viering van die doop of “diens van die water” is in die tydperk na Epifanie van besondere belang en behoort nie een Sondag uitgelaat te word nie. Dit sluit by Jesus se doop aan en herinner ons deurlopend aan die doop waarmee God sy verbond met ons verseël het.

Lesing van die wet

Omdat die wet minder ’n gebod en meer ’n uitnodiging tot die weg van verbondsgehoorsaamheid is, kan dit goedskiks in Epifanietyd na die doop of doopherinnering geskied. Die saligsprekinge van Matteus 5:1-12 (wat die fokusteks van die vierde Sondag na Epifanie is) kan goedskiks in die hele Epifanietyd gebruik word (ook dit is nie gebooie nie, maar wegwysers na die lewe in die nabygekome ryk).

Skuldbelydenis en vryspraak

Die gemeente bely aan die hand van ’n psalm of profetelesing sy skuld daaraan dat hulle lewe die koninkryksdroom op so ’n beperkte wyse vergestalt. Liturgies word dit beantwoord deur God se vryspraak in ’n profeteteks wat nie alleen die aanbiddende erediensgemeenskap vryspreek nie, maar hulle roep om draers hiervan in die omliggende wêrelde te wees.

Lofsang op die vryspraak

Diens van die Woord

Die prediker kan gedurende hierdie tyd, waar die klem sterk op roepingsaanvaarding val, getuienisse van mense met eiesoortige roepings aan die gemeente bekendstel. Die gemeente se sendelinge kan dalk kortliks van hulle roeping vertel. Lewensketse van bekendes in die gemeente of figure uit die kerkgeskiedenis kan as voorbeeld voorgehou word.

Epiklese

Kan gedoen word deur die verwerking van een van hierdie Sondag se tekste.

Skriflesing(s)

Van die tersaaklike ander tekste van die betrokke Sondag kan gelees word en verduidelik word hoe dit die spesifieke epifanietema van die betrokke Sondag aanvul. Daarna word die fokusteks gelees.

Prediking

Gemeentelike respons

Die gemeente se antwoord op die diens van die Woord kan verskillende gestaltes aanneem. ’n Ouderling of diaken kan met gebed voorgaan, ’n lied kan gesing word of die geloofsbelydenis kan hier afgelê word.

Diens van die tafel

Die viering van (of die verwysing na) die Here se tafel moet die voorafgaande tema van die diens tot ’n hoogtepunt en konklusie voer. Die tema van die Sondag behoort in die gebede en op ander maniere voortgesit te word. Nagmaalviering behoort in die tyd na Epifanie dankbaarheid en verwondering oor ons eie mens-wees te wek aangesien Jesus se menswording ons steeds herinner aan die waarde wat God aan ons menslikheid heg. Liedere met ’n vinniger tempo wat dankbaarheid en verwondering uitdruk, moet dus voorkeur geniet bo somber liedere.

Indien ’n tweede voorganger by die diens optree, sou die persoon ook die diens van die tafel kon waarneem.

Gereedmaak van tafel

Geloofsbelydenis

Word gedoen aan die hand van ’n Skriflesing vir die betrokke Sondag.

Vredesgroet

Groot nagmaalgebed of formulier

Gebed

Instelling en gebruik

Dankoffers

UITSENDING

Sang

’n Jubelende lied wat die lof van die gekome Heer besing, in wie se diens die gemeente uitgestuur word (missio dei). 

Seën

Die seën van Matteus 28:18-20 en daarna die trinitariese seën word tydens die hele Epifaniesiklus gebruik.

Sing

Lied 312, 316/NSG 355, 356

